
МИНИСТЕРСТВО ЗА ТРАНСПОРТ И ВРСКИ 

Врз основа на член 129 став (5) од Законот за градење („Службен весник на Република Македонија“ бр. 130/09, 
124/10, 18/11, 36/11, 54/11, 13/12, 144/12, 25/13, 79/13, 137/13, 163/13, 27/14, 28/14, 42/14, 115/14, 149/14, 
187/14, 44/15, 129/15, 217/15 и 226/15) министерот за транспорт и врски донесе 

ПРАВИЛНИК  
ЗА ФОРМАТА И СОДРЖИНАТА НА ОБРАЗЕЦОТ НА ЛЕГИТИМАЦИЈАТА НА 

ГРАДЕЖНИОТ ИНСПЕКТОР, НАЧИНОТ НА НЕЈЗИНОТО ИЗДАВАЊЕ И 
ОДЗЕМАЊЕ И ИЗГЛЕДОТ НА ЗНАКОТ 

Член 1 

Со овој правилник се пропишува формата и содржината на образецот на легитимацијата на градежниот 
инспектор, начинот на нејзиното издавање и одземање и изгледот на знакот. 

Член 2 

(1) Легитимацијата на градежниот инспектор (во натамошниот текст: службена легитимација) е во правоаголна 
форма, изработена на пластифицирана картичка со димензии 55 х 85 мм на хартија во бела боја. 

(2) Службената легитимација на предната страна на левиот горен дел содржи амблем во златна боја во вид на 
рамностран триаголник со димензии 15 мм обрабен со раб од црна боја од 2 мм, а во десниот горен агол стои 
текст „РЕПУБЛИКА МАКЕДОНИЈА“, „МИНИСТЕРСТВО ЗА ТРАНСПОРТ И ВРСКИ“, под нив стои текст „ДРЖАВЕН 
ИНСПЕКТОРАТ ЗА ГРАДЕЖНИШТВО И УРБАНИЗАМ НА РЕПУБЛИКА МАКЕДОНИЈА“, а на средината е испишан текст 
„СЛУЖБЕНА ЛЕГИТИМАЦИЈА“ со број на службената легитимација, на левиот дел е текстот „ГРАДЕЖЕН 
ИНСПЕКТОР“, долу на левата страна име и презиме на градежниот инспектор, а долу на десната страна е 
фотографија со димензии 30 х 25 мм. 

(3) На задната страна горе во средина е отпечатен грбот на Република Македонија во боја, a под него стои текст 
„РЕПУБЛИКА МАКЕДОНИЈА“, потоа се впишува датумот и местото на раѓање на службеното лице, адреса на 
живеење, крвната група на службеното лице, датум на издавање на службена легитимација, број на службената 
легитимација, долу на левата страна е место за печат и долу од десната страна е потпис на директорот. 

(4) Формата и содржината на образецот на службената легитимација се дадени во Прилог 1 кој е составен дел 
на овој правилник. 

Член 3 

(1) Знакот е изработен од метал со форма на елипса со димензии 45 x 55 мм. 

(2) Во средината на знакот со златна боја стои грбот на Република Македонија околу кој има текст „ГРАДЕЖЕН 
ИНСПЕКТОР“, околу текстот е прстен на кој се наоѓаат седум полукружни апликации, а на крајниот маргинален 
дел со црни букви е впишан називот „ДРЖАВЕН ИНСПЕКТОРАТ ЗА ГРАДЕЖНИШТВО И УРБАНИЗАМ НА РЕПУБЛИКА 
МАКЕДОНИЈА“, во долниот дел на знакот се наоѓа лента во форма на памфлет, која делумно го покрива 
прстенот, а на златната лента со црна боја впишан е бројот на службената легитимација. 

(3) Изгледот на знакот е даден во Прилог 2 кој е составен дел на овој правилник. 

Член 4 

(1) Службена легитимација од членот 2 на овој правилник е сместена во кожна обвивка, под проѕирна пластична 
фолија. 

(2) Во внатрешната долна страна од кожната обвивка се наоѓа знакот од членот 3 на овој правилник. 

Член 5 



(1) Градежниот инспектор кој ќе ја изгуби или по друг основ ќе остане без службената легитимација должен е 
веднаш да го извести органот што ја издал истата. 

(2) Доколку градежниот инспектор по своја вина ја изгуби или оштети службената легитимација, трошоците за 
обновување и издавање на нова службена легитимација ги сноси самиот инспектор. 

Член 6 

На градежниот инспектор на кој му престанал работниот однос треба да ја врати службената легитимација во 
рок од 24 часа на директорот на Државниот инспекторат за градежништво и урбанизам. 

Член 7 

Со денот на влегувањето во сила на овој правилник престанува да важи Правилникот за формата и содржината 
на образецот на легитимацијата и амблемот на градежен инспектор и начинот на издавање и одземање на 
легитимацијата („Службен весник на Република Македонија“ бр. 40/11). 

Член 8 

Овој правилник влегува во сила наредниот ден од денот на објавувањето во „Службен весник на Република 
Македонија”. 

